
“Prezidentlə görüşü səbirsizliklə gözləyirəm”

Müəllim ailəsində böyüdüyümdən dəqiq bilirəm ki, bu şərəfli peşə sahibləri həmişə iki məqamda daha çox sevinirlər: çəkdikləri əziyyətə layiqli qiymət veriləndə və şagirdləri uğur qazananda. “İlin ən yaxşı müəllimi” müsabiqəsində qaliblərdən olan informatika müəlliməsi Natiqə Ağayeva ilə görüşərkən də bunun bir daha şahidi oldum. Natiqə müəllimə ilə söhbət zamanı diqqətimi daha çox çəkən məqamlardan biri də onun: “Müsabiqənin ikinci mərhələsi başa çatandan sonra qonşu sinif otağına keçib, doyunca ağladım və özümü sakitləşdirdim”, - deməsi oldu...  

- Natiqə müəllimə, xahiş edirik, əvvəlcə, özünüz haqda oxucularımıza məlumat verin.
- Lənkəran şəhərində ziyalı ailəsində anadan olmuş, şəhərdəki 4 saylı orta məktəbi bitirmişəm. 1982-1987-ci illərdə Azərbaycan Dövlət Neft Akademiyasının Avtomatika-telemexanika fakültəsində təhsil almışam. 1987-ci ildə bu ali təhsil ocağını bitirib, Lənkəran Şəhər Statistika İdarəsində mühəndis kimi əmək fəaliyyətinə başlamışam. Sonradan şəraitlə əlaqədar olaraq bu işdən uzaqlaşdım. Onu da deyim ki, hər iki valideynim müəllim olub və onların bu sahədə əzab-əziyyətlərini gördüyüm üçün heç vaxt müəllimə olmaq istəməmişəm. Ancaq iş elə gətirdi ki, 1993-cü ildə informatika müəllimi çatışmadığı üçün Lənkəran şəhər 4 saylı orta məktəbdə işə başladım və bu mənim pedaqoji sahədə ilk təcrübəm oldu. Yeri gəlmişkən, onu da deyim ki, prezidentin sərəncamı ilə Lənkəran şəhər 4 saylı orta məktəb də “İlin məktəbi” seçilib. 1999-2000-ci tədris ilində Bakı Müəllimləri Təkmilləşdirmə və Yenidənhazırlama İnstitutunda informatika-riyaziyyat ixtisası üzrə kurs keçdim. 2005-ci ildə isə ailə vəziyyətimlə əlaqədar Bakıya köçdüm. Hazırda Bakı Şəhər Səbail Rayonu 189 saylı Məktəbdə informatika müəllimiyəm.  

- Sizin fikrinizcə, hazırda ölkəmizdə bu sahədə çalışan mütəxəssislərin səviyyəsi qanedicidirmi?
- Son illərədək respublikamızda mütəxəssis çatışmadığı üçün informatika fənnini riyaziyyat müəllimləri tədris edirdilər. Bəzən söz düşəndə, bəzi insanlar deyirlər ki, onsuz da orta məktəblərdə informatika fənni tədris edilmir. Amma birmənalı şəkildə bu fikirdə olmaq bir qədər insafsızlıq olar. Son illər bu sahədə xeyli müsbət işlər görülüb, məktəblərə yeni kompyuterlər verilib, onların internetə çıxışı təmin edilib və s. Hər halda, ümid edək ki, gələcəkdə müəllimlərin səviyyəsinin yüksəldilməsi istiqamətində də işlər görüləcək. Bu işdə müəllimlərdən də çox şey asılıdır. Yəni müəllim daim biliyini artırmalı, axtarışda olmalıdır. 

- Elmi yaradıcılıqla məşğul olursunuzmu?
 - Öz ixtisasımla bağlı elmi iş götürmüşəm, hazırda bu istiqamətdə araşdırmalar aparıram. Özumdə çox böyük potensial hiss edirəm və elmi işlə məşğul olmaq istəyirəm. Hər bir yeniliyi çox böyük həvəslə öyrənib araşdırıram. 
- İnformatika fənninin tədrisində elmi ədəbiyyat azlığı tədrisdə problem yaradırmı? Ümumiyyətlə, belə bir boşluq varmı?
- Rus və ingilis dillərində ədəbiyyatlar istənilən qədərdir, Azərbaycan dilində isə çox azdır. Mən ədəbiyyat vasitələrini rusdilli saytlardan əldə edirəm. Azərbaycan bölməsində təhsil alan şagirdlər üçün ədəbiyyatın olmaması çox ciddi çətinliklər yaradır. 
- Gəlin müsabiqəyə necə qoşulmağınız barədə danışaq.
- Müsabiqə 3 mərhələdən ibarət idi. Birinci mərhələ sənədlərin qəbulundan ibarət idi. Burada diplomlar, müəllimin aldığı sertifikatlar (əgər varsa), təltiflər verilməli idi. İkinci mərhələdə Təhsil Nazirliyi tərəfindən seçilmiş məktəblərin birində açıq dərs keçirildi. Açıq dərsdə nazirliyin nümayəndələri də iştirak etdilər. Dərs prosesi videolentə alınırdı. Çox həyəcanlı idim. Amma birtəhər özümü saxladım. Açıq dərs bitəndən sonra qonşu sinif otağına keçib, doyunca ağladım və özümü sakitləşdirdim. Sonuncu mərhələdə isə müsabiqədə iştirak edən müəllimlər təhsil naziri Misir Mərdanovun və onun müavinlərinin qarşısında təxminən 10 dəqiqə  fəaliyyətləri barədə məlumat verdilər. 
Şükür olsun, bütün mərhələləri keçə bildim.
- Natiqə xanım, tanıdığımız kifayət qədər təcrübəli və bilikli müəllimlər var ki, müəyyən “səbəblər” gətirib, müsabiqəyə qatılmaqdan çəkindilər. Hətta bəziləri “ adamın olmasa, qalib ola bilməzsən” deyirdilər...
- Etiraf edim ki, müsabiqənin qaliblərindən olacağıma inamım az idi. Amma ikinci mərhələ başa çatandan sonra müsabiqədə şəffaflığın tam təmin olunacağına şübhəm qalmadı. Yeri gəlmişkən, müsabiqə bir daha göstərdi ki, burada staj heç bir rol oynamır, hər şey müəllimin savadından, qabiliyyətindən, auditoriyanı ələ almaq qabiliyyətindən asılıdır. 

- Müsabiqənin qalibləri sırasında ilk dəfə sizin də adınızın olduğunu  eşidəndə hansı hissləri keçirdiniz? 

- Şad xəbəri mənə prezidentin sərəncamına televizorda qulaq asan həmkarlarımdan biri çatdırdı. Həyəcandan göz yaşlarımı saxlaya bilmədim. Bu adın məsuliyyəti çox böyükdür.  Təbii ki, bundan sonra məsuliyyətim daha da artacaq. 
- Təhsil naziri bir müddət öncə jurnalistlərə açıqlamasında təhsil işçilərinin əməkhaqlarının artırılacağını bildirmişdi. Yəqin ki, gözləntiləriniz çoxdur... 
- Əlbəttə. Müəllimin maaşı elə  olmalıdır ki, o, sinfə girəndə başqa bir şey düşünmək məcburiyyətində qalmasın. Onu da deyim ki, Prezident İlham Əliyevin sərəncamı ilə bir müddət əvvəl təhsil işçilərinin əməkhaqları artırılmışdı.
Bəlkə də, əməkhaqlarının azlığı xanım müəllimləri o qədər də narahat etmir. Çünki ailədə onların güvəndikləri insan var. Ancaq kişi müəllimlərin başqa gəlir yerləri olmadığı üçün bu vəziyyət onlar üçün daha çətindir. Prezident İlham Əliyev çıxışlarında dəfələrlə bu məsələyə münasibət bildirib və əməkhaqlarının artırılacağını söyləyib. Buna görə ümidimiz böyükdur.
- Müsabiqənin digər qalibləri kimi, sizə də 5 min manat veriləcək. Mükafatlandırma mərasimi nə vaxt olacaq?
- Bilik günü, sentyabr ayının 15-də pul mükafatını və diplomu prezident bizə şəxsən özü təqdim edəcək. Tədbirin “Gülüstan” sarayında keçiriləcəyi bildirilir. Prezidentlə görüşü səbirsizliklə gözləyirəm. 
- Sizə şərəfli işinizdə daha böyük uğurlar arzulayırıq.


